
Meer informatie van de afdeling NME (Natuur 

en Milieu Educatie) van Carmabi is te vinden op: 

 

Website: www.carmabi-educatie.org 

Facebook: carmabi NME education 

Instagram: carmabi nme 

 

Raton djanochi 

Kòrsou ta un isla. Un isla, rondoná di 

laman, ku nunka i hamas no tabata 

konektá ku tera firme di Sur-Amérika. 

Esei ke men ku tur animal i mata na 

Kòrsou, di un òf otro manera, mester a 

yega nos isla krusando laman. Mata a 

krusa laman pa medio di simia.Simia 

flotante a yega nos isla den un pasado 

masha lehano i a pèrkurá ku nos a 

haña mata. Sporo (un tipo di simia 

chikitu) di fúngus a yaga riba koriente di 

bientu. Para por bula i asina nan a 

yega aki. Hopi biaha e paranan a hiba 

simia ku nan a kome einan, ku aki nan 

a saka ku nan sushi. E simianan akí 

tambe a trese mata nobo. 

Pero pa mamífero yega isla leu ta algu 

masha difísil. Mayoria di biaha nan no 

ta bon landadó. Nan tin ku bebe awa 

dushi ku nan no ta haña; nan no por 

krusa distansia largu riba laman. Dos 

mamífero konosí, biná ku konènchi, a 

yega aki probablemente ku e promé 

habitantenan humano di Kòrsou, esta, 

indian. Un grupo di mamífero, 

sinembarho, a yega aki riba propio 

forsa. 

E úniko mamífero ku sa bula. 

Ta mas ku kla ku nos ta papia di raton 

djanochi. 

Anatomia (figura di kurpa) 

Raton djanochi ta mamífero. Esaki ke men ku e 

tin un skelèt interno (wesu den su kurpa) 

meskos ku hende, kachó, bayena i raton. E no 

ta pone webu, pero su yu ta sali na bida for di 

mama (nos ta yama esaki 'parí bibu'). Meskos 

ku e palabra mamífero ta indiká, mama ta kria 

yu na pechu. 

Skelèt di tur mamífero ta konstruí na mes 

manera, manera bo por mira den e ilustrashon 

akibanda. E kantidat di wesu ta meskos, pero e 

forma ta adaptá na su funshon. (E nòmber 

biológiko pa esaki ta órgano homólogo). 

Raton djanochi (òrde Chiroptera, tambe konosí 

komo al'i man) ta mamífero ku por bula di 

bèdrè, kontrali na zueif. Pa fasilitá bulamentu, 

nan alanan ta konsistí di un kuer'i bula meimei 

di dede di nan pianan dilanti i patras i nan rabu. 

Dushi posishon di drumi? 

Raton djanochi ta drumi kabes abou, kologá na 
su pianan di patras. Su pianan tin un sistema di 
lòk. E múskulonan ku e ta usa pa ta kologá ta 
será na yabi. Pues raton djanochi no ta gasta 
energia pa kologá kabes abou. 
 

 

 

opperarmbeen= úmero; ellepijp= kúbito; spaakbn= 

radio; handwortelbntjs=  wesu karpiano; 

middenhandsbeentjes=  wesu di meimei di man; 

vingerkootjes = skarnir di dede  

 

Bo tabata sa …? 

Pa mucha sabí ku ke sa mas 

Riba nos website tin masha hopi 

kos mas, informashon, pelíkula, 

plachi pa klùr. Òf mas leuk ainda:  

bishitá nos Marine Education 

Center na Carmabi Piscadera! 

  Sonar 

Si bo ta mira raton djanochi ora di anochi, bo ta 

ripará ku e ta bula ku un agilidat fantástiko, lora 

aki aya sin dal den nada. E mester tin bon 

wowo, bo ta kere, pero e tin algu mas mihó 

ainda. Sónar! 

E ta transmití zonidu (ku nos no por tende), e 

ondanan sonoro ta bòns kontra un opheto, 

manera palu, muraya, presa (insekto). E raton 

djanochi ta risibí e zonidu ibòns i ku su sesu e ta 

kalkulá eksaktamente e distansia te e opheto. 

Pues raton djanochi ta 'mira' ku zonidu. 

 

geluidsgolven = onda di zonidu di un raton djanochi 

terugkerende = onda di zonidu ibòns 

 

Kiko raton djanochi ta kome? 

No ta fásil pa kontestá e pruganta akí. Tin hopi tipo di raton djanochi i kada un tin diferente fuente 

di nutrishon 

Nèktarívoro. E nòmber akí tin nèktar den dje. E nòmber akí ta pa denominá raton djanochi ku ta 

biba di e líkido dushi ku flor ta produsí. 

Insektívoro. E grupo di raton djanochi ku ta kome insekto ta pertenesé na e grupo akí. 

Komedó di piská. Na Kòrsou asta nos konosé raton djanochi ku ta kome piská. Despensa, pero 

no tin nòmber sofistiká pa esaki manera nèktarívoro i insektívoro. (Piskívoro no ta un palabra 

eksistente.) 

Bo sa ku …? 

tin un raton djanochi gigante for di 

famia di kachó buladó. E ta biba den 

regionnan tropikal na Afrika i 

Oseania. E ta parse hororoso i 

peligroso, pero e ta kome nèktar ku 

fruta so. Su embergadura di ala ta 

1,5 meter.P'esei e ta e raton djanochi 

di mas grandi na mundu.  

Nèktarívoro 

Nèktarívoro. E nòmber akí tin nèktar den dje. E nòmber akí ta pa indiká raton djanochi ku ta biba 

di e líkido dushi ku flor ta produsí. Flor ta prdousí nèktar pa atraé insekto ku ta yuda ku 

polinisashon. Tin káktùs ku ta kooperá ku raton djanochi. Dama di anochi ta floria mardugá, ora 

raton djanochi ta aktivo. 

Na Kòrsou tin dos tipo di raton djanochi ku ta usa nèktar komo alimento. Sin e dos tiponan akí 

káktùs lo no produsí fruta. I den tempu di sekura ta káktùs so ta e úniko mata di mondi ku ta karga 

fruta. E frutanan ei ta yuda tur tipo di para i rèptil sobrebibí. Bo ta mira: naturalesa di Kòrsou no 

por eksistí sin raton djanochi! 

Glossophaga elongata – raton 

djanochi lenga largu 

 

E tipo akí ta basta komun i ta biba tambe 
na otro isla i pais den Karibe i 
Latinoamérika. Probablemete nan 
nanishi largu ta yud'é ku sondeamentu 
via eko. Glosso, asina su nòmber di 
kariño ta, sinembargo, no ta hasi uso 
frekuentemente di sónar. Pasobra su 
wowo ta funshoná bon, e por mira 
masha bon. Ta na bista e ta buska haña 
flor i fruta sukulento. 
Ora Glosso ta yega un flor di káktùs ku 
ta kontené nèktar, bo ta ripará ku e raton 
djanochi i e flor ta pas ku otro. Gloso su 
kabes ta fet presis den e flor! Tambe 
Glosso ta usa su lenga largu, tur na lana, 
komo un kuchara pa chupa nèktar. 
Despues di e gulimentu, pólen ta keda 
pegá riba kabes di e Glosso. Ta nèt loke 
káktùs ke. Ora Glosso bishitá otro flor di 
preferiblemente káktùs mas lehano, e 
pólen ta pega fekundá e káktùs ei, pues 
ta pèrkurá pa fruta forma. Naturalesa 
den akshon! Glosso ta preferá biba den 
kueba, meskos ku mayoria di raton 
djanochi. E ta pari prinsipalmente den 
luna di yüni. Mama ta bula mas o ménos 
dos siman largu ku su yu. Ta mamífero e 

ta, pues e beibi ta chupa lechi di mama. 
 

Leptonycteris curasoae curasoae – raton 

djanochi nanishi largu 

E tipo akí, yamá Lèpto, parse Glosso pa loke 

ta trata apariensia. Pero e ta poko mas grandi i 

su koló ta mas kla. I e ta endémiko pa Islanan 

Abou. Esaki ke men ku e raton djanochi akí ta 

biba solamente na Kòrsou i Boneiru i 

probablemente na Ruba tambe (den pasado a 

hañ'é einan, ma no ta kla si e ta biba einan 

ainda), ke men na niun otro kaminda di 

mundu. Lèpto ta masha poko komun mes. 

Insektívoro 

Den e nòmber akí bo ta mira e palabra insekto. E 

grupo di raton djanochi akí ta kome insekto, biba di 

dje. E grupo akí tin snùit kompletamente distinto for di 

nanishi di Glosso i Lèpto. Insektívoro ta dependé 

totalmente di sónar, pasobra pa fangu sangura ku ta 

bula lora lihé anochi i mardugá, no por stèns riba 

wowo. 

Su manera di bula ta spektakular. Lihé e ta lora bògt 

ágilmente. 

Imaginá bo ku raton djanochi no ta eksistí mas: e ora 

ei miones di sangura lo amargá nos bida i transmití 

yen di malesa. Òf miones di tòr lo hocha kultiva 

agrario. Ta insektívoro ta prevení tipo di desaster 

asina. Kaba ku 600 sangura pa ora ta as pa karpitan 

pa un ratonsito djanochi. Hopi mas kumbiniente i 

duradero ku flit venenoso! 

Natalus tumidirostris tumidirostris 

E tipo raton djanochi ku orea forma di trèktu probablemente ta e tipo di mas chikí na Kòrsou. Su 

koló ta mané hel te kòfi ku lechi, e tin nanishi ku boka largu ku djente masha skèrpi. E ta endémiko 

i masha poko komun mes. Ta na Kòrsou so e ta biba! 

Mormoops megalophylla intermedia 

E bestianan chikí tuti koló kòrá kimá nan snùit ta masha pekuliar. Bon mirá su kabes ta eksistí di 

dos orea enorme, i for di su nanishi vários ploi di kueru ta rondoná e oreanan ei. Mester buska bon 

pa haña su wowo. E tin wowo sí, pero e wowonan ta masha chikitu. Kasi e no ta usa su wowonan 

mas. Henter su kabes ta konstruí manera un aparato sónar super! Bulando den anochi sukú-sukú e 

ta haña su kaminda fásilmente. Nunka e no ta dal den nada, ni hende. 

E beibinan ta sin lana, koló ros. Nan ta desampará. Por sosodé ku beibi ta pèrdè grep riba e kueba 

i ta kai dal abou riba suela. Esaki ta resultá den su morto, pasobra insekto ku ta biba riba suela ta 

kom'é kab'é. P'esei nos, hende, no tin mag di bishitá kueba temporada ku e beibinan no por bula 

ainda. Mayoria di biaha e chikitínan ta spanta dje tantu ei, ku nan ta laga plafòn lòs ku tur 

konsekuensia ku tin. 

Pteronotus davyi 

E tipo akí parse Mormoops i ta biba huntu kuné. Ora nos steru e raton djanochi akí, e ta dal ala 

habri sera. Mormoops no ta hasi esaki, e ta keda kologá trankil di dje. Ta e komportashon di dal 

habri sera ala prèt ei ta laga nos distinguí Pteronotus for di Mormoops. 

Komedó di piská: Noctilio leporinus 

E tipo akí, álias lep di konènchi òf raton djanochi buldog, ta  

e gigante entre nos ratonnan djanochi lokal. Su embergadura 

di ala por yega 40 cm i largura di su kurpa por yega 15 cm.  

 

Su kabes parse kabe'i kachó, p'esei el a haña su álias. 

Loke ta hasi e espesie akí partikular ta su presa: piská!  

E komedó di piská akí ta ekipá perfektamente pa piska anochi.  

Hopi espesie di piská ta drumi anochi den belumbe. Noctilio ku  

su sistema di sónar super sensitivo por kapta e vibrashonnan  

ku e piskánan akí ta produsí. Ku su pata patras potente, ku tin klouchi largu pa gara, Noctilio ta 

graps e piská ku no ta sospechá nada for di laman. Ora Noctilio ta mira piská chikí e no ta usa 

su klouchinan, sino e ta usa e kueru pegá entre su pata patras na su rabu komo un reda. Ku e 

reda akí e ta saka e piská chikí for di liman. E ta kome saboriá su presa bulando, pasobra 

Noctilio no gusta sinta den palu, pa kome presa, manera para sí sa hasi. 

 

Noctilio ta pasa dia den kueba chikí den baranka na kosta sùit di Kòrsou. No a haña hopi, pero 

por a rekonosé esnan ku sí a haña for di distansia leu na e holó fuerte di ekskrementu (pupu). E 

komedó di piská akí ta produsí pupu ku ta hole piská pisá. 

 

Noctilio no ta skars den Karibe. Bo ta hañ'é na vários isla. Probablemente e ta bula distansha 

largu riba laman fásilmente ku su alanan grandi. 

 

Su bulá tremendo ta forma un bista inolvidabel. Kisas hopi hende a mira e animal bunita akí 

kaba, pensando ku ta para djanochi. Siguiente biaha ora bo mira un bestia ku ta bula riba 

laman hasi kènshi, wak bon. Chèns ta grandi ku ta Noctilio mes ta duna un presentashon! 

Protekshon 

Raton djanochi mester di kuminda i lugá pa biba, meskos ku otro animal. Ora ta kap muchu 

mondi mester tene kuenta ku mata i palu, ku ta importante pa raton djanochi (prinsipalmente 

káktùs) ta bai pèrdí, ku tur konsekuensha ku por tin. Hende sa bisa: "Nos a limpia tereno". 

Komo si fuera promé e área tabata fis. Pa naturalesa un tereno rosá ta fis di bèrdè. Naturalesa 

no por biba niun tiki mas na tereno rosá! 

 

Tin hende ku ta bishitá kueba, ku masha bochincha, gritamentu i lus skèrpi di flèshlait. Imaginá 

bo ku bo ta raton djanochi i riba un dia un trupa di gigante gritando ta bin molestiá bo 

trankilidat! 

 

Pues, kiko nos tin ku hasi pa mantené e animalnan simpátiko, kiut i sobretodo útil na bida? 

Laga mondi ku t'ei ainda mas tantu posibel na pas. I planta mata lokal ku ta karga fruta na 

tereno sunú. 

 

Tambe ta bon idea pa planta den kurá mata i palu ku raton djanochi gusta. Datu, kadushi, 

dama di anochi den bo kurá sigur ta un atkisishon! Tur tipo di pal'i fruta tambe ta bon. Palí 

kalbas ku ta floria tambe ta hala atenshon di raton djanochi. 

 

Banda di esei, mester laga kueba mas tantu posibel na pas. Kueba di Hato ta spesífikamente 

destiná pa públiko humano; e otro kuebanan ta propiedat i tereno privá di raton djanochi. Ban 

laga nan na pas. 

Duna raton 

djanochi 

espasio! 

Bo sa ku? 

Raton djanochi tin mal fama lamentablemente? 

Den pelíkula (animá) hopi biaha ta parse komo si fuera ku nan ta vampir, ku ke 

morde bo den garganta pa chupa bo sanger. Ko'i kèns, yu, pero hopi hende ta pensa 

riba e pelíkulanan ei ora nan ta mira raton djanochi di bèrdè. 

E echo ku e ta bula boka habrí por duna bo idea ku e ta peligroso. Pero e ta habri su 

boka djis pa transmití señal di zonidu pa su sistema di sónar. 

E echo ku e ta aktivo solamente ora di anochi i mardugá ta bon pasobra e ora ei e no 

tin kompetensha do otro animal. 

No ta bèrdat ku bo ta bira malu ora bo ta mishi raton djanochi. 

Bo ke haña sa mas di raton djanochi?  

Purba di haña kontesta riba e  

siguiente preguntanan, riba  

internèt.  

 

• Den e blachi di informashon akí bo ta lesa e nòmber sientífiko serka kada animal. E nòmber 

akí ta na latin i ta konsistí di dos parti. Abo sa nòmber sientífiko di hende, kachó i, por 

ehèmpel, yuana? 

• Tin raton djanochi ku ta erbívoro, otro ta karnívoro. Na kua grupo insektívoro ta pertenesé? 

 

Gosa buska haña lesa mas informashon. 


